Recenzija Vodiča za njegovatelje dementnih osoba

Starenje je normalna fiziološka pojava, odnosno proces koji traje čitav život i u kojem čovjek doživljava stalne biološke, psihološke i socijalne promjene.Starost je stanje vezano za određenu životnu dob, a kalendarski starost je određena sa dobi preko 65 godina života.  Svaka osoba različito stari na šta može uticati više faktora. Način i brzina starenja uslovljena je nasljednim osobinama, kvalitetom života, prisustvom različitih riziko faktora i bolesti, što znači da postoje velike individualne varijacije zavisno od osobe do osobe. Starenje je neizbježna pojava, koja se prirodno odvija kod svih živih bića,  neprekidnog je trajanja i  normalan slijed okolnosti. Čovjek kako stari, tako se mijenja, kako  sa biološkog tako i sa psihološkog i socijološkog aspekta.
Demencija je klinički sindrom karakteriziran propadanjem ranije stečenih mentalnih funkcija, koje vodi smanjivanju ili nemogućnosti obavljanja svakodnevnih aktivnosti. To je jedan od najozbiljnijih poremećaja koji pogađa starije ljude. Demencija je također i značajan riziko faktor za razvoj drugih gerijatrijskih problema, kao što su padovi, lomovi, urinarna inkontinencija, inkontinencija stolice, razne upale  i sl.  Najčešći uzroci sindroma demencije su Alzheimerova bolest i vaskularna demencija, koje su zajedno odgovorne za oko 90% slučajeva demencije.
Dementne starije osobe vrlo često ne mogu voditi računa o osnovnim fiziološkim potrebama kao što su hrana, unos tečnosti,  samostalno kretanje, lična higijena i sl., tako da trebaju tuđu njegu i pomoć različitog stepena u zavisnosti od psihičkog stanja, stepena demencije, fizičke kondicije i hroničnih bolesti koje imaju. Članovi porodice uglavnom se brinu o takvim osobama. Vrlo često članovi porodice nemaju medicinsko znanje o samoj demenciji, hroničnim bolestima, niti iskustvo kako se kvalitetno brinuti o takvim osobama.
Svjetski trend i preporuke su da starije dementne osobe borave u svojim porodicama što je duže moguće uz adekvatnu edukaciju članova porodice o svim aspektima njege, brige, redovnog hranjenja, pojenja, davanja terapije, ranog prepoznavanja simptoma akutnih bolesti, prepoznavanja pogoršanja hroničnih bolesti i potrebe za savjetom određenih medicinskih stručnjaka: ljekara opšte prakse (porodičnog ljekara), interniste, psihijatra, ortopeda, plastičnog hirurga, infektologa, te po potrebi drugog specijaliste ili subspecijaliste.
	Pred sobom imamo Vodič, koji rješava gotove sve dileme vezane za rano prepoznavanje simptoma bolesti, ranu dijagnostiku, samopomoć osobe oboljele od demencije. Vodič nas vodi kroz sve stepene demencije, sa ranim simptomima, gradacijom simptoma od blage do teške faze bolesti i korak po korak upozorava na različite probleme koji se susreću u svim fazama bolesti. Osobe sa početnom fazom bolesti, dok još mogu čitati i razumjeti šta čitaju, mogu predvidjeti tok svoje bolesti i preduprijediti probleme koji ih očekuju. Mogu na vrijeme zaštiti svoje ekonomske i finansijske  interese i prepustiti brigu o svom zdravlju osobi od povjerenja.
	Vodič daje informacije članovima porodice o toku bolesti, problemima koji se mijenjaju kroz faze bolesti i uputstvo kako kvalitetno rješavati nadolazeće probleme. 
	I na kraju, Vodič daje široko teoretsko znanje,  rješenje praktičnih problema vezanih za pomoć osobama oboljelim od demencije, ali i smjernice o humanom pristupu i radu sa njima, njegovateljima i zdravstvenim radnicima.
	Mišljenja sam da će ovaj Vodič biti od koristi oboljelim od demencije, članovima porodice, a i svim zdravstvenim radnicima koji brinu o zdravlju, humanom odnosu, dostojanstvenom starenju dementnih osoba.  
